
Góðan daginn

Sendi hér umsögn bæjarstjórnar Fljótsdalshéraðs um neðangreint frumvarp, en málið var til 
umræðu á fundi hennar 20.05.2015.

Með kv.
Fh. Fljótsdalshéraðs

Stefán Bragason skrifstofustjóri.

201505012 - Frumvarp til laga um þjóðlendur og ákvörðun marka eignarlanda, 
þjóðlendna og afrétta.
Eftirfarandi tillaga lögð fram:

Bæjarstjórn Fljótsdalshéraðs tekur undir með umhverfis- og framkvæmdanefnd og 
leggur áherslu á að nytjaréttur sem fyrir er skerðist ekki, svo sem beitar- og 
veiðiréttur.

Jafnframt er vakin athygli á að frumvarpið gerir ráð fyrir að ríkið veiti leyfi vegna 
nýtingar "náttúrumyndana"

Sá aðili sem veitir leyfi til nýtingar fær tekjur af viðkomandi leyfi. Leyfi sem 
sveitarfélög veita skulu nýtt í þágu þjóðlenda í viðkomandi sveitarfélagi.

1. Þessi breyting mun því takmarka tekjur sveitarfélaga af þjóðlendum.
Ríkið mun þannig veita fleiri leyfi en áður og þ.a.l. fá sveitarfélög ekki tekjur.
Í umsögn Sambands ísl. sveitarfélaga gætir misskilnings. Þar er vísað til þess að 
þetta skipti ekki máli þar sem fá leyfi til nýtingar þjóðlendu hafi verið gefin út. Það 
skýrist auðvitað af því að framkvæmd þjóðlendulaganna er varla byrjuð, enda ekki 
búið að gefa út lóðablöð og þar af leiðandi landnúmer fyrir stór svæði. Í raun geta 
sveitarfélög orðið af miklum hagsmunum, vegna þessa auk þess sem þau missa 
forræði yfir nýtingu að hluta til.

2. Þá er þessi breyting óskýr, enda geta náttúrumyndanir nánast verið hvað sem er 
í þjóðlendu sem er eftirtektarvert.
Skilgreining náttúrumyndana er í náttúrverndar lögum. Náttúrumyndun: Einstakt 
fyrirbrigði í náttúrunni sem að jafnaði sker sig úr umhverfinu, t.d. foss, eldstöð, 
hellir, drangur, einstakt tré eða gamall skógarlundur.
Lagabreytingin býr þannig til sérstakt og óþarft álitaefni um óskýr mörk um 
leyfisveitingar í þjóðlendum.
Náttúrmyndanir eru alla jafna, "merkilegir staðari" í þjóðlendu og þ.a.l. þeir staðir 
sem líklegast er að sóst verði eftir að nýta með einhverjum hætti.

Að öðru leyti eru ekki gerðar athugasemdir við frumvarpið.

Samþykkt samhljóða með handauppréttingu.

Nefndasvið Alþingis 
Austurstræti 8-10 
150 Reykjavík 

Netfang: nefndasvid@althingi.is

Efni: Frumvarp til breytinga á lögum um þjóðlendur og ákvörðun marka 
eignarlanda, þjóðlendna og afrétta nr. 58/1998, lagt fram á 144. löggjafarþingi 
2014-2015, 703. mál, þingskjal 1177.

Með flutningi frumvarps þessa er sjónum beint að meðferð og nýtingu þjóðlendna. Af 
frumvarpinu og framsögu forsætisráðherra fyrir frumvarpinu er ljóst, að aukin ásókn 
er í nýtingu þjóðlendna ríkisins. 

Forsætisráðherra sagði meðal annars í framsögu sinni fyrir málinu hinn 29. apríl 2015 
(samkvæmt vef Alþingis, óyfirlesið):

„Þá má geta þess að málefni og lagaumgjörð þjóðlendna hefur verið mjög í deiglunni 
undanfarið og svo mun eflaust verða áfram á næstu missirum með aukinni ásókn í að 
nýta land og landsréttindi innan þjóðlendna. Þetta krefst þess að hugað sé að ýmsum 
álitaefnum eins og hvort nauðsynlegt sé að gera kröfur um leyfi fyrir til dæmis 
skipulagðar ferðir með ferðamenn inn á þjóðlendur sem og fyrir umfangsmikil 
kvikmyndaverkefni.“

Síðar í framsögunni sagði forsætisráðherra:

„Fjölgun ferðamanna í landinu og þar með ásókn í að skoða ýmsar náttúruperlur hefur 
vakið spumingar um nauðsyn þess að einstakar náttúrumyndanir sem víða eru innan 
þjóðlendna séu á forræði ríkisins sem fer með eignarheimild sem landeigandi. Miklir 
hagsmunir eru tengdir nýtingu slíkra náttúrumyndana og mikilvægt að vel takist til. Því 
er talið fara vel á því að leyfisveiting vegna þeirra sé á hendi ríkisins, m.a. til að gæta 
samræmis um landið allt hvað varðar nýtingarheimildir, gjaldtöku fyrir slíka nýtingu og 
takmarkanir á nýtingu sem kann að þurfa til að hlífa slíkum svæðum að meira eða 
minna leyti, enda má leiða að því líkur að nýting náttúrumyndana á þennan hátt sé 
eðlisskyld þeim réttindum sem upp eru talin í 2. mgr. 3. gr. laganna og felld eru undir 
leyfisveitingu forsætisráðuneytisins. Felur slík lagabreyting í sér möguleika til að 
samræma með hvaða hætti nýta eigi slíkar náttúrumyndanir þjóðinni allri til heilla.“

Með hliðsjón af ofangreindum ummælum forsætisráðherra, sem tekið er undir, er 
ástæða til að vekja athygli ráðherrans og allsherjar- og menntamálanefndar á 
verulegum annmörkum á ákvæðum laganna um endurgjald (leigu) fyrir nýtingu 
þjóðlendnaréttinda (4. mgr. 3. gr. laganna). Samkvæmt umræddum ákvæðum er 
ráðherra heimilt að ákvarða eða semja um nýtingargjald. Sveitarstjóm er og með 
samþykki ráðherra heimilt að semja um endurgjald vegna afnota, sem hún heimilar. 
Hins vegar er ráðstöfun innheimtra gjalda skyldubundin, þ.e. tekjum skal varið til 
tiltekinna málefna. Annmarkamir á ákvæðunum sjálfum eru þeir, að ekki er skylt að 
taka gjald af þjóðlendnanýtingu, og val er um ákvörðun eða samninga um gjaldtökuna 
að því er ríkið varðar. Þess háttar ákvæði bjóða upp á geðþóttaákvarðanir. Eftir hvaða 
sjónarmiðum á að fara, þegar ákveðið er hvort nokkurt gjald eða ekkert sé tekið, og 
hvað ræður því, hvort gjaldið er ákveðið eða um það samið? Og upphæðir, eftir hverju 
á að ákvarða þær eða um þær að semja? Svona tómarúm eru óverjandi. Hér verður að 
taka af skarið. Þjóðlendur em eign íslenzka ríkisins, og afnotum þeirra ber að haga 
almenningi til góða, en ekki til ívilnunar til einstakra aðila. Lagaákvæðin eiga að 
mæla fyrir um fyrirsjáanlega og reglufesta gjaldtöku með innra samræmi, eiginlega 
gjaldskrá, þó þannig, að útboðsaðferð sé aðalreglan til þess að stuðla að samkeppni og 
hámarkstekjum fyrir almenning. Engar málefnalegar ástæður réttlæta annað.

Þar sem tillaga liggur fyrir um breytingu á ákvæði 4. mgr. 3. gr. í þá átt að auka 
svigrúm sveitarstjóma til ráðstöfunar á tekjum sínum af þjóðlendnanýtingu, er hér lagt 
til, að málsgreinin í heild verði tekin til endurskoðunar. Ásókn í landnýtingu innan 
þjóðlendna gerir það brýnt að tryggja almenningi eðlilegt endurgjald fyrir þess háttar 
nýtingu. Það er tillaga mín, að 4. mgr. 3. gr. verði orðuð með eftirfarandi hætti eða 
með öðm orðalagi, sem nær merkingunni:

Ráðherra er skylt að ákvarða endurgjald (leigu) fyrir nýtingu réttinda sem hann 
heimilar skv. 2. mgr. Endurgjald skal ákveðið í reglugerð, sem ráðherra gefur út, og 
skal þar tilgreina nýtingarflokka. Við það skal miðað í reglugerð, að fullt gjald sé tekið 
fyrir réttindanýtingu. Ráðstöfun nýtingarréttar skal ákveðin með útboðsaðferð nema 
þeirri aðferð verði ekki komið við. Með sama hætti er sveitarstjórn skylt að fengnu 
samþykki ráðherra að ákvarða endurgjald vegna afnota sem hún heimilar skv. 3. mgr. 
Endurgjald til sveitarsjóða skal ákveðið í samþykkt sveitarstjórnar, og skal þar gætt 
sömu sjónarmiða og í reglugerð ráðherra.Tekjum af leyfum til nýtingar lands skv. 2. 
mgr. skal varið til landbóta, umsjónar, eftirlits og sambærilegra verkefna innan 
þjóðlendna, eftir nánari ákvörðun ráðherra. Tekjum af leyfúm sem sveitarstjóm veitir 
skv. 3. mgr. skal varið til hliðstæðra verkefna innan þeirrar þjóðlendu sem leyfið tekur 
til. Sveitarstjóm skal árlega gera ráðherra grein fyrir ráðstöfun fjárins.

Virðingarfyllst,

Efni: Umsögn um frumvarp til laga um breytingu á lögum um þjóðlendur og ákvörðun 
marka eignarlanda, þjóðlendna og afrétta, nr. 58/1998, með síðari breytingum  
(nýting landsréttinda, óbyggðanefnd o.fl.), 703. mál

Að beiðni nefndasviðs Alþingis sendir Landsvirkjun umsögn um frumvarp til laga um 
breytingu á lögum um þjóðlendur og ákvörðun m arka eignarlanda, þjóðlendna og afrétta, 
nr. 58/ 1998 , m eð síðari breytingum  (nýting landsréttinda, óbyggðanefnd o.fl.), 703 . mál.

Landsvirkjun gerir ekki athugasem dir við frumvarpið og telur eðlilegt að leyfí ráðherra þurfi 
til nýtingar vindorku innan þjóðlendu á sam a hátt og slíkt leyfi þarf til nýtingar vatns- og 
jarðh itaréttind a innan þjóðlendu.

\ T\ r 1 A  i cr o  r  fv t 11 c f-

Hörður Arnarson 
forstjóri



LANDVERND

Allsherjar- og menntamálanefnd Alþingis 
Nefndasvið Alþingis 
Austurstræti 8-10 
150 Reykjavík

18. maí 2015

EFNI: Umsögn um frumvarp til breytinga á þjóðlendulögum nr. 58/1998, þingmál 
nr. 703.

Með tölvupósti hinn 4. maí sl. óskaði nefndasvið Alþingis eftir umsögn Landverndar um 
ofangreint frumvarp og var frestur veittur til 15. maí. Landvernd gat því miður ekki sent inn 
umsögn fyrr en í dag og vonast til þess að umsögnin verði engu að síður tekin til greina. 
Samtökin veita hérmeð umsögn sína um frumvarpið.

Stjórn Landverndar leggur til að fumvarpinu verði breytt þannig að 1. gr. þess orðist svo:

Eftirfarandi breytingar verða á 3. gr. laganna:
a. 1. málsl. 2. mgr. orðast svo: Leyfi ráðherra þarf til að nýta vatns- og jarðhitaréttindi, 

vindorku, námur og önnur jarðefni og náttúrumyndanir innan þjóðlendu nema mælt sé fyrir 
um annað í lögum. Nýtingarleyfi sé úthlutað með útboðsaðferð.

b. 4. mgr. orðist svo: Greiða skal fullt gjald fyrir nýtingu réttinda skv. 2. og 3. mgr. , sem 
að jafnaði skal ákvarðað á grundvelli útboðs. Tekjum af nýtingu réttinda skv. 2. og 3. mgr. 
skal að öllu leyti varið til landbóta, umsjónar, eftirlits og sambærilegra verkefna innan 
þjóðlendna, í samræmi við viðmið sem ráðherra setur í reglugerð að fenginni umsögn 
samstarfsnefndar skv. 4. gr. Sveitarstjórn skal árlega gera ráðherra grein fyrir ráðstöfun 
fjárins.

Stjórn Landverndar telur að eðlilegt sé að leyfum til nýtingar í atvinnuskyni í þjóðlendum, 
sem forsætisráðherra fer með eignarhald á fyrir hönd íslenska ríkisins, sé aðeins úthlutað 
með gagnsæjum hætti, á grundvelli jafnræðis, tímabundið og gegn gjaldi.

Nefnd er skipuð var til að yfirfara leigufyrirkomulag á vatns- og jarðhitaréttindum í eigu 
ríkisins mælti árið 2010 með að auðlindagjald yrði tekið af öllum þeim er nýta vilja þessar 
auðlindir og hagnýtingartími yrði takmarkaður við 40 til 50 ár. Nefnd forsætisráðherra um 
stefnumörkun í auðlindamálum ríkisins lagði til árið 2012 að fyrir nýtingu á auðlindum og 
takmörkuðum gæðum í atvinnuskyni verði greitt gjald sem standi undir umsýslu- og



umhverfiskostnaði. Fram kemur í síðarnefndu skýrslunni að á þeim tíma er hún var rituð hafi ekkert 
endurgjald skv. þjóðlendulögum verið ákvarðað eða um það samið, en þess í stað hafi nýting verið 
heimiluð með fyrirvara um að um slíkt endurgjald verði samið síðar, eða það ákvarðað, þegar fyrir 
liggur stefnumótun ríkisvaldsins um það hvernig haga beri gjaldtöku fyrir nýtingu auðlinda í eigu 
ríkisins. Nefndin tók fram að náttúra þjóðlendanna, auk hlunninda og auðlinda á borð við virkjanlega 
orku og ferskvatn séu eftirsóknarverð gæði til nýtingar í atvinnuskyni og þau gæði séu takmörkuðuð, 
enda þurfi að takmarka ágang, uppfylla áform um náttúruvernd og tryggja að nýting sé í samræmi 
við sjálfbæra þróun. Undir þessi sjónarmið tekur Landvernd og bendir á að brýnt er að setja ákvæði í 
lög er tryggi fortakslaust að auðlindagjald sé greitt fyrir nýtingu í þjóðlendum. Þá gerði 
eftirlitsstofnun EFTA á liðnu ári athugasemd við ógagnsæi fyrirkomulags um úthlutun 
virkjanaleyfa hérlendis. Landvernd bendir á að langflestir orkunýtingarkostir eru í 
þjóðlendum og telur löngu tímabært að kveðið verði skýrt á um að ávallt skuli greiða 
auðlindagjald af nýtingu og að það sé ákvarðað með gagnsæjum hætti. Jafnframt sé skýrar 
kveðið á um ráðstöfun tekna með reglugerð. Í ljósi þessa leggur Landvernd til ofangreindar 
breytingar á 1. gr. frumvarpsins.

Í almennum athugasemdum við frumvarpið kemur fram að tilefni þess sé annars vegar að 
lengja í starfstíma svokallaðrar óbyggðanefndar og hins vegar að kveða á um þinglýsingu 
eignarheimilda í þjóðlendum. Í þriðja lagi er lagt til í frumvarpinu að leyfi til hagnýtingar 
náttúrumyndana færist verði á hendi ríkisins. Landvernd tekur undir þessi ákvæði 
frumvarpsins.

Loks segir í athugasemdum með frumvarpinu að reynslan hafi sýnt að nauðsynlegt sé að 
rýmka heimildir sveitarfélaga til að nýta tekjur er það hefur af hagnýtingu þjóðlendna. 
Landvernd bendir á að engar upplýsingar eru um slíkar tekjur sveitarfélaga, en í skýrslum 
forsætisráðherra skv. Þjóðlendulögum kemur fram að sveitarfélög hafi ekki tilkynnt um slíkar 
tekjur. Að mati stjórnar Landverndar skýtur það skökku við að vísa til reynslu af hagnýtingu 
tekja sveitarfélaga og nauðsynjar á því að rýmka ráðstöfunarheimildir þeirra af tekjum í 
þjóðlendum, á sama tíma og engar upplýsingar liggja fyrir um þær. Hlýtur sú ábyrgð að fylgja 
heimild sveitarfélaga til að afla tekna með hagnýtingu þjóðlendna að sveitarstjórnin sinni 
fortakslausri tilkynningarskyldu sinni skv. lokamálslið 4. mgr. 3. gr. þjóðlendulaga. 
Nauðsynlegt er að mati stjórnar Landverndar að leita leiða til að knýja á um að sveitarfélög 
geri forsætisráðuneytinu framvegis grein fyrir tekjum sínum í þjóðlendum og ráðstöfun 
þeirra, í samræmi við skýr ákvæði núgildandi laga.

Að öðru leyti gerir stjórn Landverndar ekki að svo stöddu athugasemdir við frumvarpið.

Fyrir hönd stjórnar Landverndar,

Guðmundur Ingi Guðbrandsson, 
framkvæmdastjóri Landverndar.

Allsherjar- og menntamálanefnd Alþingis 
Austurstræti 8-10 
150 Reykjavík

Reykjavík, 15. maí 2015

Efni: Umsögn um frumvarp til breytinga á lögum um þjóðlendur og ákvörðun marka eignarlanda, 
þjóðlendna og afrétta, nr. 58/1998, með síðari breytingum. Þingskjal 1177 — 703. mál.

I. Inngangur
Með tölvupósti, dags. 4. maí sl., sendi nefndasvið Alþingis f.h. allsherjar- og menntamálanefndar 
óbyggðanefnd til umsagnar frumvarp til breytinga á lögum um þjóðlendur og ákvörðun marka 
eignarlanda, þjóðlendna og afrétta, nr. 58/1998, með síðari breytingum (nýting iandsréttinda, 
óbyggðanefnd o.fl.). Umsögn óbyggðanefndar er hér með látin þingnefndinni í té.

í téðu frumvarpi eru lagðar til fernar breytingar á lögunum. í fyrsta lagi eru lagt til nýting vindorku og 
náttúrumyndana í þjóðlendum verði færð undir leyfisveitingarvald ráðherra. í öðru lagi er lögð til sú 
breyting að ráðstöfun sveitarfélaga á tekjum af leyfum til nýtingar þjóðlendna verði ekki lengur 
takmörkuð við þá þjóðlendu sem leyfið tekur til. í þriðja lagi er lagt til að ártalið 2015 komi í stað 
ártalsins 2014 í því ákvæði laganna sem kveður á um hvenær stefnt skuli að því að óbyggðanefnd Ijúki 
verki sínu. Loks er lagt til að bætt verði í lögin ákvæði þess efnis að ráðherra skuli hafa frumkvæði að 
því að þinglýsa eignarheimildum sem varða þjóðlendur, en samkvæmt gildandi lögum skal 
óbyggðanefnd hafa frumkvæði að því að þinglýsa úrskurðum sem fela í sér eignarheimildir.

Óbyggðanefnd tekur ekki afstöðu til annarra ákvæða frumvarpsins en þeirra sem varða hlutverk eða 
starfsemi nefndarinnar með beinum hætti. Af því leiðir að ekki er veitt umsögn um þau ákvæði 
frumvarpsins sem varða fyrirkomulag leyfisveitinga innan þjóðlendna og ráðstöfunarrétt sveitarfélaga 
á tekjum af leyfum vegna landnýtingar í þjóðlendum. Umsögn þessi lýtur því að þeim ákvæðum 
frumvarpsins sem varða starfstíma nefndarinnar og frumkvæðisskyldu vegna þinglýsingar úrskurða 
hennar. Auk þess leggur nefndin til að flýtt verði áformum um að falla frá því fyrirkomulagi að 
nefndarmönnum sé gert að víkja úr nefndinni við 70 ára aldur.

II. Frumkvæðisskylda vegna þinglýsinga úrskurða óbyggðanefndar
í fyrirliggjandi frumvarpi er lagt til að bætt verði í lögin ákvæði þess efnis að ráðherra skuli hafa 
frumkvæði að því að þinglýsa eignarheimildum sem varða þjóðlendur. Það ákvæði komi í stað 
ákvæðis gildandi laga þar sem segir að óbyggðanefnd skuli hafa frumkvæði að því að þinglýsa 
úrskurðum sem fela í sér eignarheimildir. Að því leyti sem sú breyting sem hér er lögð til snertir 
óbyggðanefnd telur nefndin að hún sé tvímælalaust til bóta. Óbyggðanefnd er óháð úrskurðarnefnd 
en íslenska ríkið eigandi þjóðlendna og aðili að þeim ágreiningsmálum sem óbyggðanefnd úrskurðar 
um. Þess vegna fer betur á því að sá ráðherra sem fer með málefni þjóðlendna hafi frumkvæði að því 
að þinglýsa eignarheimildum sem varða þjóðlendur, þ.m.t. þeim úrskurðum óbyggðanefndanefndar 
sem fela í sér eignarheimildir, heldur en að frumkvæðisskylda vegna þinglýsingar umræddra úrskurða 
sé á hendi óbyggðanefndar. Óbyggðanefnd er því fylgjandi því að umrædd breyting verði gerð.

III. Starfstími óbyggðanefndar
I 8. gr. gildandi laga kemurfram að stefnt skuli að því að óbyggðanefnd Ijúki verki sínu árið 2014. Það 
markmið náðist ekki og er því nauðsynlegt að breyta ákvæðinu. Þegar þjóðlendulögin voru sett árið 
1998 var gert ráð fyrir því að óbyggðanefnd skyldi Ijúka verki sínu fyrir árið 2007. Sá tími var síðar 
framlengdur til ársins 2011 og aftur til ársins 2014. í fyrirliggjandi frumvarpi er lagt til að starfstíminn 
verði framlengdur til ársins 2015 og fram kemur í athugasemdum með frumvarpinu að til standi að 
endurskoða lögin fyrir árslok.

Verkefni óbyggðanefndar hafa reynst tímafrekari en upphaflega var gert ráð fyrir, m.a. vegna 
umfangs vinnu við gagnaöflun. í því sambandi má nefna að á Þjóðskjalasafni íslands eru að jafnaði 
unnin 2-3 ársverk árlega vegna gagnaöflunar fyrir óbyggðanefnd. Niðurskurðaraðgerðir sem gripið 
var til frá og með árinu 2009 hafa einnig tafið verulega fyrir framgangi verksins en nefndin þurfti þá 
að sæta mun meiri niðurskurði en almennt gilti um aðrar stofnanir.

í ágreiningsmálum fyrir óbyggðanefnd er deilt um mikilvæga hagsmuni og eignaréttindi sem m.a. 
njóta verndar samkvæmt stjórnarskrá og mannréttindasáttmála Evrópu. Vart er þörf á að árétta 
mikilvægi þess vandað sé til verka, svo sem frekast er unnt, við úrlausn þeirra mála sem nefndin hefur 
til meðferðar. Mikilvægt er að nefndinni séu bæði tryggðir nægir fjármunir og nægur tími til að Ijúka 
sínum verkefnum með sem vönduðustum hætti.

Óbyggðanefnd hefur nú lokið málsmeðferð á 76% af landinu öllu og 92% af miðhálendinu, eins og 
það er afmarkað í Svæðisskipulagi miðhálendisins. Eins og fram kemur í athugasemdum með 
frumvarpi því sem hér er til umfjöllunar áætlar nefndin að unnt sé að Ijúka umfjöllun um landið í heild 
árið 2018. Byggist sú áætlun nefndarinnar m.a. á mati Þjóðskjalasafns íslands á ætluðu umfangi 
þeirrar gagnaöflunar sem ólokið er vegna þeirra landsvæða sem óbyggðanefnd hefur enn ekki 
úrskurðað um. Rétt er að taka fram að umrædd áætlun óbyggðanefndar um verklok árið 2018 er 
alfarið háð því að auknar fjárveitingar fáist til verksins á næstu árum en sá mikli niðurskurður sem 
nefndin þurfti að sæta frá árinu 2009 hefur aðeins að hluta til gengið til baka.

í frumvarpinu er lagt til að lögfest verði að stefnt skuli að því að óbyggðanefnd Ijúki verki sínu árið 
2015, þó svo að Ijóst sé að ekki er unnt að Ijúka verkinu á yfirstandandi ári. Að mati óbyggðanefndar 
færi betur á því að lögfesta strax raunhæft markmið um verklok hjá nefndinni, þ.e. 2018, enda 
hindrar það ekki að frekari endurskoðun á lögunum geti allt að einu farið fram á yfirstandandi ári.

IV. Aidurstengt hæfi nefndarmanna í óbyggðanefnd
í 2. mgr. 6. gr. þjóðlendulaga kemur fram að nefndarmenn í óbyggðanefnd skulu uppfylla skilyrði til 
að gegna embætti héraðsdómara. Um þau skilyrði er síðan fjallað í lögum um dómstóla nr. 15/1998 
(dómstólalaga). í 12. gr. dómstólalaga er kveðið á um þau skilyrði sem þarf að uppfylla til að hljóta 
embætti héraðsdómara. Þá segir í 5. mgr. 31. gr. sömu laga að dómara skuli veitt lausn frá embætti 
ekki síðar en frá þeim degi sem hann nær 70 ára aldri. Af þessu leiðir að nefndarmenn í 
óbyggðanefnd þurfa að víkja úr nefndinni við 70 ára aldur.

í framsöguræðu forsætisráðherra vegna frumvarps þessa kom fram að í fyrirhugaðri endurskoðun 
þjóðlendulaga sé ætlunin m.a. að endurskoða ákvæði um hæfi nefndarmanna með það að markmiði 
að nefndarmenn geti starfað áfram eftir að 70 ára aldri er náð, enda sé málaflokkurinn einkar 
sérhæfður og mikilvægt að reynsla og þekking einstakra nefndarmanna nýtist sem lengst. Að mati 
óbyggðanefndar er hér um að ræða góða hugmynd sem vert er að hrinda í framkvæmd.



Þannig háttar nú til að einn af nefndarmönnum óbyggðanefndar, sem setið hefur í nefndinni allt frá 
því að hún tók til starfa árið 1998, varð sjötugur í mars sl. Það væri ávinningur að því fyrir nefndina að 
geta áfram notið starfskrafta hans. Til að svo megi verða er nauðsynlegt að umrædd breyting hvað 
varðar efri mörk aldurstengds hæfis nefndarmanna í óbyggðanefnd verði gerð nú strax á vorþingi í 
stað þess að bíða þess að frekari endurskoðun á lögunum fari fram. Helgast það af því að 
nefndarmaðurinn hefur þegar náð 70 ára aldri og hefur tekið þátt í málsmeðferð í málum sem nú eru 
til meðferðar hjá óbyggðanefnd. Frekari bið á að umrædd breyting verði gerð yrði væntanlega til þess 
að skipa yrði annan nefndarmann í hans stað með tilheyrandi óhagræði.

Hér er um einfalda lagabreytingu að ræða og fyrirmyndina má sækja í 1. mgr. 21. gr. upplýsingalaga 
nr. 140/2012. Þar kemur fram að tveir nefndarmenn í úrskurðarnefnd um upplýsingamál og 
varamenn þeirra skuli uppfylla starfsgengisskilyrði héraðsdómara skv. 12. gr. laga um dómstóla, en 
ekki er vísað í það ákvæði dómstólalaga sem kveður á um að dómurum skuli veitt lausn frá embætti 
við 70 ára aldur. í athugasemdum með umræddu ákvæði upplýsingalaga kemur fram að með beinni 
tilvísun til 12. gr. laga um dómstóla sé tekið af skarið um að aðrar reglur en þar koma fram og fela í 
sér skilyrði fyrir því að dómarar haldi starfi sínu, svo sem ákvæði um hámarksaldur, eigi ekki við um 
nefndarmenn í úrskurðarnefndinni. Starf í nefndinni sé hlutastarf og því eðlilegt að ekki séu gerðar 
jafn strangar kröfur til nefndarmanna og dómara að þessu leyti. Ekki verður annað séð en að sömu 
sjónarmið eigi við um nefndarmenn í óbyggðanefnd. Slík breyting væri einnig í samræmi við markmið 
um að auka sveigjanleika varðandi starfslok.

Óbyggðanefnd leggur því til að bætt verði í frumvarpið ákvæði þess efnis að í stað núgildandi ákvæðis
2. málsliðar 2. mgr. 6. gr. þjóðlendulaga nr. 58/1998, þar sem segir: „Nefndarmenn skulu fullnægja 
skilyrðum til að gegna embætti héraðsdómara.", komi svohljóðandi ákvæði:

Nefndarmenn skulu uppfylla starfsgengisskilyrði héraðsdómara skv. 12. gr. laga um dómstóla.

Með þessu væri farin sama leið og í upplýsingalögum nr. 140/2012, að breyttu breytanda.

V. Samantekt
Óbyggðanefnd er fylgjandi þeim breytingum sem lagðar eru til varðandi frumkvæðisskyldu vegna 
þinglýsinga eignarheimilda sem varða þjóðlendur. Þá leggur nefndin til að lögfest verði að stefnt skuli 
að því að nefndin Ijúki verki sínu árið 2018 í stað þess að miða við árið 2015 eins og gert er í 
frumvarpinu. Óbyggðanefnd tekur ekki afstöðu til annarra ákvæða frumvarpsins þar sem þau varða 
ekki hlutverk eða starfsemi nefndarinnar með beinum hætti. Loks leggur nefndin til að inn í 
frumvarpið verði bætt ákvæði sem feli í sér að nefndarmenn í óbyggðanefnd þurfi ekki lengur að víkja 
úr nefndinni við 70 ára aldur.

F.h. óbyggðanefndar,

Þorsteinn Magnússon, framkvæmdastjóri Karl Axelsson, formaður

Efni: Umsögn um frumvarp til laga um breytingu á Iögum um þjóðlendur
og ákvörðun marka eignarlanda, þjóðlendna og afrétta nr. 58/1998, 
703. mál

Vísað er til tölvupósts frá nefndasviði Alþingis dags. 4. maí sl. þar sem óskað 
var umsagnar um ofangreinl frumvarp.

í frumvarpinu er lagt til að starfstími óbyggðanefndar verði framlengdur um 
eitt ár, þinglýsing eignarheimilda er varða þjóðlendur færist frá óbyggðanefnd 
til forsætisráðherra, að leyfi ráðherra þurfi til að nýta náttúrumyndanir og 
vindorku innan þjóðlendna og að heimildir sveitarstjórna til að ákveða 
ráðstöfun tekna af leyfum sem þær veita samkvæmt lögunum verði rýmkaðar. 
Síðastnefnd breyting er gerð að ábendingu sambandsins. Eftirfarandi er 
umfjöllun um þær breytingar sem lúta að leyfum til nýtingar náttúrumyndana 
og vindorku.
Sambandið hefur ekki athugasemdir við önnur ákvæði frumvarpsins.

Leyfi til nýtingar náttúrumyndana og vindorku
Hvað varðar þá breytingu sem lögð er til varðandi 2. mgr. 3. gr. laga nr. 
58/1998, að leyfi ráðherra þurfi til að nýta vindorku innan þjóðlendna, þá 
telur sambandið það eðlilega nálgun enda fellur nýting vatns- og 
jarðhitaréttinda nú þegar undir 2. mgr. 3. gr. laganna.

Hins vegar telur sambandið ástæðu til að árétta, hvað varðar 
náttúrumyndanir, að um leyfi til nvtingar á grundvelli laga nr. 58/1998 sé að 
ræða en leyfisveitingar samkvæmt skipulagslögum og mannvirkjalögum verði 
eftir sem áður á hendi sveitarstjórna. Breytingin hefur þannig engin áhrif á 
skipulagsvald sveitarfélaga. Skýringar með frumvarpsgreininni hefðu að mati 
sambandsins mátt vera skýrari að þessu leyti. í þessu samhengi skal bent á 
mikilvægi samráðs við sveitarfélög um náttúrumyndanir og að við 
leyfisveitingar verði ávallt gætt samræmis við gildandi skipulagsáætlanir.

í mati á áhrifum frumvarpsins á fjárhag sveitarfélaga, sbr. fylgiskjal I með 
frumvarpinu, kemur fram að leyfisveitingar skv. þjóðlendulögum vegna 
nýtingar náttúrumyndana eru samkvæmt gildandi lögum hjá 
sveitarfélögunum. Breytingin getur leitt til þess að tekjumöguleikar 
sveitarfélaga vegna útgáfu leyfa til hagnýtingar ferðamannastaða lækki 
eitthvað en lítið mun hins vegar hafa verið um slíkar leyfisveitingar innan 
þjóðlendna fram til þessa og verða áhrif breytingarinnar því óveruleg á 
fjárhag sveitarfélaga. Sambandið gerir því ekki athugasemd við þessa 
breytingu.

f l . g r .  frumvarpsins er einnig lögð til breyting á ákvæði 4. málsl. 4. mgr. 3. 
gr. þannig að sveitarfélög hafi meira svigrúm til að ákveða hvernig tekjum af 
þjóðlendum verði varið. Um er að ræða tillögu um breytingu á lögunum að 
ósk sambandsins. I gildandi lögum er ráðstöfun tekna takmörkuð við þá 
þjóðlendu þar sem tekjurnar eiga uppruna sinn en lögð er til sú breyting að 
ráðstöfunin takmarkist ekki við viðkomandi þjóðlendu. Sambandið telur slíkt 
fyrirkomulag afar heppilegt í Ijósi þess að þjóðlendur eru stundum innan 
tveggja eða fleiri sveitarfélaga. Sú breyting sem lögð er til f frumvarpinu gefur 
þannig möguleika á gerð áætlunar um uppbyggingu þjóðlendunnar og 
grenndarsvæða hennar í heild, svo sem hvað varðar uppbyggingu aðstöðu 
fyrir ferðamenn, merkingar gönguleiða, viðhald fjallaskála, öryggismál 
o.s.frv., með samstarfi þeirra sveitarfélaga sem í hlut eiga. Má því ætla að 
breytingin stuðli að því að farið geti fram mun skilvirkara uppbyggingarstarf 
en ella.

í tillögu sambandsins til ráðuneytisins um breytingu á ákvæðinu var þó lagt til 
rýmra orðalag, þ.e. að ráðstafa mætti fjármunum til uppbyggingar 
„þjóðlendna eða á grenndarsvæðum þeirra samkvæmt nánari ákvörðun 
sveitarstjórnar". Rökin að baki því orðalagi eru einkum þau að ef um er að 
ræða vegi eða gönguleiðir sem liggja t.d. á milli tveggja þjóðlendna, en eru 
ekki að öllu leyti innan þeirra, þá sé mögulegt að verja fjármunum til slíkrar 
uppbyggingar. Sambandið telur því að það gæti orðið til þess að auðvelda 
enn frekar uppbyggingu innan þjóðlendna ef einnig væri vísað til 
grenndarsvæða í ákvæðinu.

Virðingarfyllst 
SAMBAND ÍSLENSKRA SVEITARFÉLAGA

<5:
Karl Björnsson 

framkvæmdastjó

Sif Konráðsdóttir

Varðar: Frumvarp til breytinga á þjóðlendulögum
sem lagt var fram á Alþingi á 144. löggjafarþingi 2014-2015, 703. mál, þskj. nr. 1177

Forsætisráðherra hefur lagt fram frumvarp til breytinga á lögum um þjóðlendur og ákvörðun 
marka eignarlanda, þjóðlendna og afrétta nr. 58/1998.

Undirrituð telur brýnt að tryggja frekara gagnsæi í nýtingu auðlinda í þjóðlendum, tekjum af 
þeim og ráðstöfun tekna, en ráð er fyrir gert, verði frumvarpið óbreytt að lögum.

Í inngangi athugasemda með frumvarpi á þingskjali nr. 1177 er fjallað um tilefni þess að 
þjóðlendulögin voru sett árið 1998:

“Það var fyrst og fremst aukin og breytt nýting á hálendinu sem kallaði á að settar 
væru skýrar reglur um hver færi með eignarráð lands þar og væri bær um að taka 
ákvarðanir um þau málefni. Má þar nefna aukinn fjölda ferðamanna á hálendi Íslands 
sem leitt hefur til aukinnar ásóknar í uppbyggingu fyrir ferðamenn, sem og ásókn í að 
nýta auðlindir í formi jarðefna, vatnsorku og jarðhita.“

Flestir geta líklega verið sammála um það að nú, 17 árum síðar, sé ekki síður mikilvægt en 
áður að tryggja að slíkar reglur séu skýrar, enda hefur ásóknin sem minnst er á hér að ofan 
síst hjaðnað.

Á skýrleikakrafan ekki síst við um það á hvaða kjörum þeir sem sækjast eftir að nýta 
auðlindir þjóðarinnar í þjóðlendum leyfist að nýtingin og hvernig fjármunum er þannig 
innheimtast er úthlutað, en lögbundið er að þeim skuli varið til landbóta, umsjónar, eftirlits og 
sambærilegra verkefna innan þjóðlendna, sbr. 4. mgr. 3. gr. þjóðlendulaga. Að mínu mati 
gerir frumvarpið á þingskjali nr. 1177 ekkert til þess að auka skýrleika í meðferð hins 
opinbera á auðlindum í þjóðlendum, sem þó væri ærin ástæða til að mínu mati, af 
neðangreindum orsökum.

1. Á þeim 17 árum sem liðin eru frá setningu þjóðlendulaga hefur sveitarfélag aldrei 
tilkynnt forsætisráðuneyti um tekjur í þjóðlendu sbr. 4. mgr. 3. gr. þjóðlendulaga, ef 
marka má þær þrjár skýrslur er forsætisráðherra hefur gefið Alþingi skv. 5. mgr. 3. 
gr. laganna , en í sömu skýrslum hefur þess jafnan verið getið að það sé þó ekki talið 
merkja að sveitarfélög hafi engar tekjur haft af nýtingu þjóðlendna.

2. Forsætisráðuneytið hefur í skýrslum sínum skv. 5. mgr. 3. gr. þjóðlendulaga aðeins 
upplýst um einn samning er gerður hafi verið um greiðslur fyrir nýtingu réttinda í 
þjóðlendum í gildistíð laganna. Óljóst er samkvæmt sömu skýrslum hvort aðrir

1 Skv. 5. mgr. 3. gr. þjóðlendulaga skal forsætisráðherra árlega gefa Alþingi skýrslu um ráðstöfun lands og 
landsréttinda innan þjóðlendna og tekna af gjöldum fyrir slík réttindi. Skýrslurnar þrjár er forsætisráðherra hefur 
gefið skv. ákvæðinu er að finna hér http ://www. althingi.is/altext/143/s/1175. html
http://www.althingi.is/altext/141/s/1260.html http://www.althingi.is/altext/140/s/1491.html

samningar en um Kárahnjúkavirkjun hafi verið gerðið um nýtingu réttinda í 
þjóðlendu.

3. Í skýrslu forsætisráðherra til Alþingis skv. 5. mgr. 3 gr. þjóðlendulaga fyrir árið 2012 
kom fram að innheimtar voru skv. 4. mgr. 3. gr. þjóðlendulaga samtals 966.619.808 
krónur samkvæmt uppgjöri í árslok það ár. Þetta var greiðsla frá Landsvirkjun vegna 
Kárahnjúkavirkjunar. Engin grein hefur verið gerð fyrir ráðstöfun þessa fjár síðan. 
Ekki hefur heldur verið gerð grein fyrir útreikningi á uppgjörinu.

4. Í skýrslu forsætisráðherra til Alþingis skv. 5. mgr. 3. gr. þjóðlendulaga fyrir árið 2012 
var frá því greint að forsætisráðuneytið hafi á því ári unnið að því í samráði við 
Fjársýslu ríkisins að móta farveg fyrir það fé sem innheimt verður fyrir nýtingu í 
þjóðlendu. Segir í skýrslunni að nú sé sá farvegur til staðar. Þrátt fyrir þetta virðist 
forsætisráðherra í dag ekki telja ljóst hvernig úthluta eigi fjármununum sem 
innheimtust í árslok 2012. Þannig sagði eftirfarandi er hann mælti fyrir frumvarpinu á 
þskj. nr. 1177 á Alþingi hinn 29. apríl sl.:

“Þessu tengt má geta þess að árið 2012 innti Landsvirkjun af hendi greiðslu í 
ríkissjóð sem nam tæplega 1 milljarði kr. fyrir afnot af vatnsréttindum í 
þjóðlendu, auk Brattagerðis vegna Kárahnjúkavirkjunar. Þessu fjármagni hefur 
ekki verið ráðstafað, en lögin um þjóðlendur gera ráð fyrir að slíkum tekjum sé 
varið til landbóta, umsjónar, eftirlits og sambærilegra verkefna innan 
þjóðlendna. Tímabært er að huga að ráðstöfun, a.m.k. hluta þessa fjármagns, 
nú þegar mikilvægt er að hefjast handa við uppbyggingu innviða helstu 
ferðamannastaða, en þeir eru margir hverjir innan þjóðlendna.“

Ekki er ljóst af hverju fjármununum er óráðstafað. Ekki er heldur ljóst á hvaða kjörum 
þeir eru varðveittir.

Í ljósi ofangreinds óskýrleika leggur undirrituð það til við allsherjar- og menntamálanefnd að 
hún samþykki ekki frumvarp til efnisbreytinga á þjóðlendulögum nema huga jafnframt að 
breytingum á lögunum í því skyni að tryggja gagnsæi tekna af nýtingu þjóðlendna og 
ráðstöfun þeirra.

Antverpen, 15. maí 2015,

Sif Konráðsdóttir 
lögfræðingur

Bæjarráð sveitarfélagsins Hornafjarðar gerir eftirfarandi athugasemd við frumvar til laga um 
þjóðlendur og ákvörðun marka eignarhalda þjóðlendna og afrétta. 703 mál

„Í drögum að lagabreytingum er lagt til að náttúrumyndanir og vindorka séu felldar undir 
leyfisveitingarhlutverki ráðherra auk vatns- og jarðhitaréttinda, náma og jarðefna.
Bæjarráð telur að þessi breyting feli í sér tilfærslu á deiliskipulagsvald frá sveitarfélögum yfir til 
ríkisins. Mögulegt er að ná fram tilætluðum árangri með framsetningu stefnu og aukins samráðs um 
þessa þætti."

Kveðja Bryndís Bjarnarson


